Мөсәллиә Ғәли ҡыҙы Хәйруллина исемендәге Кәшкәләү урта дөйөм белем биреү мәктәбенең
“Башҡортостан ынйылары” 
фестивалендәге 
 “Заманын данға күмгән уҙаман ”

 девизы аҫтындағы сығышы

 (Советтар Союзы Геройы Әхмәт Закировҡа бағышлана)

Әҙерләне: башҡорт теле һәм әҙәбиәте уҡытыусыһы 
Муллағәлиева Ләйсән Ришат ҡыҙы
2012 
1 күренеш (слайд 1, 2, 3)
(Ҡыуыш уйнап 3 малай килеп инә.)

 Фәхрәзей:

· Әхмәтнур әле лә юҡ бит ә? Нишләп һуңлай икән?

Малай:

-Әй, әсәһенә булышып яталыр инде.

Ф. Ул шундай шул, ярҙамлашалыр… Ә бына үҙе лә, нишләп оҙаҡланың?

Ә. Атайым аттарҙы ҡарарға тип киткәйне, әле лә юҡ, аҡтар ҡулына ғына эләкмәһә ярар ине.

Ф. Ҡайғырма әле, унда бит беҙҙең аттар ҙа бар.

М. Атайың да яңғыҙ китмәгәндер.

М. Шәпшәкәр уйнап алабыҙмы булмаһа?

М.  Йүгерҙе-е-к.
(Уйнайҙар)
М.Һикерә лә белмәйһең бит һин.

М.Бейей ҙә белмәйҙер әле ул, ғәрлек, ғәрлек.

М. Беләм дә шул, етмәһә нисегерәк бейейем дә шул. 
(Бейей, унан көләләр) 
М.Эй һеҙҙе…
 (сығып китә, бераҙҙан йүгереп инә)

М. Әхмәтнур, ҡайт тиҙрәк, атайыңды харап иткәндәр аҡтар. Алып ҡайтып баралар. Күм-күк, күҙен дә асмай. 

Ә. Ата-а-ай, атайы-ы-ым…
Автор

- Ауыл урамдары, шишмә һуҡмаҡтары… Ыштанһыҙ, ялан аяҡ йүгереп йөрөгән бала саҡтар… (слайд 4)

2 күренеш (слайд 5)
(Егеттәр йырлап килеп инә.)

Беҙ үҙебеҙ Кәшкәләүҙән

Йөрөмәйбеҙ маҡтанып,
Беҙ урамдан үткән саҡта 

Ҡыҙҙар ҡала уфтанып.
Ҡушымта:

Ай илдәре илдәре лә

Илдәрендә күлдәре.
Шул илдәрҙә ҡыҙҙар йырлай

Һандуғастай телдәре

Ф.Ҡыҙҙар юҡ икән әле.

Ә.Иртәрә килдек микәнни?

Е.Әйҙә үҙҙәрен ҡыҙыҡ итәйек.

(Ҡасалар. Был ваҡытта ҡыҙҙар инә. “Шәл бәйләнем” йырын йырлайҙар.) 
-Шәл бәйләнем, шәл бәйләнем, 

 Шәл бәйләнем, шәл бәйләнем.

Шәлем түңәрәк түгел дә

Шәлем түңәрәк түгел дә.

Ҡушымта:

Әннә-гинер, геннәгинер-генәйем дә

Әннә-гинер, геннәгинер-генәйем дә.

(Егеттәр сығып ҡурҡыталар.)

-Абау, ҡурҡыттығыҙ ҙабаһа.

-Береһе лә юҡ икән тип торған булабыҙ тағын.

Ф. Кемдән ҡурҡаһығыҙ , беҙ һеҙҙе һәр ваҡыт һаҡларға, ел-ямғырҙан ышыҡларға, ҡосаҡларға ла әҙе-е-р.
-Эй ошоно.

Ә. Әллә бейеп алабыҙмы, ҡыҙҙар.

(Бейеп алалар. 1 пар, ике ҡыҙ айырым ултыра, Әхмәтнур менән Фәхрәзей алға килеп һөйләшәләр.)
Ә. Их, Фәхрәзей, ниндәй күңелле ә?!

Ф. Эйе, ниндәй йәмле кис, йондоҙло тыныс күк… (һандуғас тауышы)
Ә. Ат сабышында беҙҙән һәйбәте юҡ, икебеҙ бергә кавалерияға барып яҙылабыҙ. Юҡҡа ғынамени атайым аҡтарҙан аттарын йәшереп, шуның өсөн аңын юғалтҡансы ҡыйналған. Бүгенгеләй хәтеремдә атайымдың: “Минең улым кавалерист булыр әле”,- тип һөйгәне.
Ф. Эйе, һисшикһеҙ кавалерия. Хеҙмәт итеп ҡайтабыҙ ҙа мин Гөлбануға, һин Ғәлиәгә өйләнеп гөрләтеп йәшәп китәбеҙ.

Автор. Ләкин был матур, бөйөк пландарға тормошҡа ашырға яҙмаған. Атаһы донъя ҡуйғас, 5 кешенән торған ғаиләне туйҙырыу Әхмәткә тороп ҡала. (слайд 6)

 Бер нисә йыл ауылда көтөү көтә, бәхет эҙләп Урал, Фәрғәнә яҡтарында шахтер була. 
1933 йылда дуҫы менән Ҡыҙыл Армия сафына китер өсөн комиссариятҡа баралар. Ә бындағы врачтар Әхмәтнурҙы кавалерияға, ә дуҫын Фәхрәзиҙе артиллерияға хеҙмәт итергә билдәләйҙәр. Егеттәрҙең ризаһыҙлығын күргән командир Ибраһимов: “Бер ни ҙә эшләп булмай, егеттәр, ҡыйыуҙар һәм етеҙҙәр - кавалерияға, ә ялҡауҙар-артиллерияға, пехотаға тигәндәр бит”,- тип шаярта уларҙы.

Закир ҡарттың уйҙары ысынға ашты - улы кавалерист булды. (слайд 7)
“Беҙ ҡан түгергә тип түгел, тыныс йәшәү өсөн тыуып үҫтек. Йәшлек хыялдарым уҡып белем алыу, инженер булыу ине. Тыуған төйәгем Борай районы Кәшкәләү ауылында беҙ, йәштәр, күп инек. Романтикаға бирелеп, матур пландар ҡороп йөрөгәндә башланды был ҡәһәр һуҡҡан һуғыш”,- тип иҫкә ала һуңынан Советтар Союзы Геройы Әхмәт Закиров.
3 күренеш

Автор

Илебеҙҙең сиген емереп

Немец фашистары баҫып ингән,

Юҡ итергә теләп илемде.

Бөйөк Ватан шул саҡ саҡырған

Тыуған илдең ир-егеттәрен

Изге яуға, ҡанлы һуғышҡа, 

Теләп киткән илем егеттәре.

1942 йылда Бөйөк Ватан һуғышы баштарында Закировты Владивосток пехота училищеһына ебәрәләр. Ауыр, ҡатмарлы йылдар…Тиҙләтелгән училищены тамамлап, кесе лейтенант Әхмәт Закиров  Үҙәк фронтҡа оҙатыла. Беренсе Белоруссия фронты… Ул взвод командиры итеп билгеләнә. Фронтҡа килеүенең баштағы көндәрендә үк бер нисә бик мөһим операцияла ҡатнашып, батырлыҡ үрнәктәре күрһәтә һәм уны тиҙҙән рота командиры итеп үрләтәләр.

1943 йылдың ямғырлы көҙө…

(Өҫтәл артында генерал)

Ә. Иптәш генерал, Һеҙҙең бойороғоғоҙ буйынса кесе лейтенант Закиров килде!
(Генерал оҙаҡ ҡарап тора)

Г. Алда бик яуаплы, мөһим, шул уҡ ваҡытта ҙур оҫталыҡ талап итә торған бурыс тора: дошман Днепрҙың уң яҡ ярында оҙаҡ ваҡытҡа иҫәпләп ныҡлы оборона төҙөгән. Унан Днепр ус төбөндәге кеүек күренә. Көнөн һәм төнөн Днепр өҫтөнә пуля ямғыры яуа. Рота менән Днепрҙы кисәргә, нығытмаларҙағы дошманды бәреп сығарып, уң яҡ ярҙа плацдарм алырға кәрәк. (слайд 8)

Ә. Ышанысығыҙ өсөн рәхмәт, приказ бер һүҙһеҙ үтәлер! (честь бирә)
Закиров ротаһын йыйып, приказ менән таныштыра. Днепрҙы кисеү өсөн ҡыҙыу әҙерлек башлана. 
Яр буйындағы ҙур ғына ташландыҡ бинаны һүтеп, һал яһайҙар, аҙ булһа ла көймәләр ҙә табыла. (слайд 9)

Фашистарҙың өҙлөкһөҙ утына ҡарамаҫтан, йылғаны барыһы ла иҫән-һау киҫеп, автоматтар менән дошмандың пулемет нөктәһен юҡ итәләр.(слайд 10)

 Бер нисә сәғәт эсендә ҙур ғына плацдарм яулана. (слайд 11)

Был көрәштә күрһәткән батырлыҡтары өсөн 13 кешегә, шул иҫәптән Әхмәт Закировҡа ла Советтар Союзы герое исеме бирелә. Үтә ауырлыҡ менән килә был еңеү, Әхмәтнур ҡаты яраланып оҙаҡ ҡына госпитальдә ятып сыға.
Тыуған яғына тыныс хеҙмәткә һыуһап ҡайтҡан яугир үҙе кеүек ауыл ҡыҙы-Дүртөйлө ҡыҙы Мөзәйәнә менән ғаилә ҡора. Ике ул һәм ике ҡыҙ үҫтерҙеләр улар. (слайд 12)
Бөтәһе лә юғары белем алып, мул һәм бәхетле тормошта йәшәй. Оло улы Совет Армияһы офицеры була. 

Һуғыштан һуң Әхмәт Закиров лагерь начальнигы, 1957 йылдан алып лайыҡлы ялға киткәнсе Ленин орденлы Яңы Өфө нефть эшкәртеү заводында эшләй. (слайд 13)

Тыуған ауылы менән һәр саҡ тығыҙ элемтәлә йәшәй.  1988 йылдың 29 мартында Советтар Союзы Геройы Әхмәт Закировтың йөрәге тибеүҙән туҡтай. (слайд 14)

Борай районы Кәшкәләү ауыл зиратында ерләнгән ул. Ауыл халҡы, уҡыусылар ҙур ихтирам менән уның ҡәберен таҙартып торалар, шау сәскәгә күмелеп ултыра ул.

Әхмәт Закиров Герой исеме алыуы менән бер ҡасан да маһаймаған, Бөйөк Еңеүгә ҙур өлөш керткән 125 ауылдашы менән ғорурланған. 72 ауылдашының, шул иҫәптән бер туған ағаһының, геройҙарса көрәшеп, еңеү көнөн күрә алмауҙарын тәрән кисергән. 

Советтар Союзы Геройы Әхмәт Закиров беҙҙең ауылдашыбыҙ булыуы менән ғорурланабыҙ, оло ихтирам хисе менән мәктәбебеҙ пионерҙар дружинаһы уның исемен йөрөтә, мәктәп музейында геройға арналған мәғлүмәттәр ҙур урын алып тора. (слайд 15, 16)

Сығышыбыҙҙы ла Советтар Союзы Геройы, Алтын йондоҙ миҙалы, Ленин, I дәрәжә Бөйөк Ватан һуғышы ордендары кавалеры Әхмәт Закиров һүҙҙәре менән тамамлайбыҙ: “Илебеҙ ҡеүәтен нығытыуға һәр кем үҙенең өлөшөн индерергә тейеш. Беҙ һәр ваҡыт агрессорҙарға отпор бирерлек хәлдә булһаҡ, бер ниндәй һуғыш суҡмарҙары ла донъяла тыныслыҡты боҙорға батырсылыҡ итмәйәсәк.” (слайд 17)
Ҡулланылған әҙәбиәт:
1. “Ҡыҙыл таң” гәзите №103, 1986 йылдың 1 майы
2. “Алға” гәзите № 98, 1979 йылдың 8 майы
3. Туғаны Кабиров Миннетагир Ҡадим улы һүҙҙәренән
4. Интернет селтәрендәге мәғлүмәттәр
